
Вольга Мядзведзева (Мінск)

КАСЦЯНЫЯ ВЫРАБЫ З СЯРЭДНЯВЕЧНЫХ ГАРАДОЎ
(па матэрыялах раскопак М.А.Ткачова)

На працягу многіх гадоў, пачынаючы з 1969 да 1987 г., М.А.Ткачоў праводзіў
археалагічныя даследаванні гарадоў Беларусі: Гродна, Віцебска, Браслава, Мсцісла-
ва, Гомеля, Крычава, Чачэрска, Слаўгарада і іншых. Амаль ва ўсіх з іх даследчы-
кам былі выяўлены вырабы з косці і рогу. Гэта адна з катэгорый вырабаў, якая
застаецца малавывучанай. На вялікі жаль, М.А.Ткачоў не паспеў апублікаваць
матэрыялы касцярэзнага рамяства са сваіх раскопак. Часткова, без апісання, яны
публікаваліся Г.М.Семенчуком і А.А.Мяцельскім, якія затым праводзілі археалагі-
чныя даследаванні [1]. Таму мэтай дадзенага артыкула з’яўляецца ўвядзенне ў
навуковы абарот новых матэрыялаў (маюцца на ўвазе касцяныя вырабы) сярэдня-
вечных гарадоў з раскопак М.А.Ткачова, іх апісанне, класіфікацыя. З тых гара-
доў, якія даследаваліся М.А.Ткачовым, вырабы з рогу і косці знойдзены ў стара-
жытных пасожскіх гарадах: Крычаве, Слаўгарадзе, Чачэрску, а таксама ў Брагіне,
Дрысвятах, Віцебску і некаторых іншых месцах.

Дрысвяты

На тых помніках, якія даследаваў М.А.Ткачоў, самая вялікая і разнастай-
ная калекцыя разглядаемых вырабаў сабрана ў Дрысвятах (гарадзішча «Замак»
на востраве воз. Дрысвяты) Браслаўскага раёна Віцебскай вобласці падчас рас-
копак 1970, 1976, 1980 г. Прадукцыя касцярэзаў тут прадстаўлена арнаментава-
нымі пласцінкамі-накладкамі (3 экз.), тронкамі нажоў (2 экз.), накладкай ад скла-
данага лука, лыжачкай для прычасця, канькамі (2 экз.), бабкамі (5 экз.), аднаба-
ковымі і двухбаковымі грабянямі (10 экз.), косткамі для гульні, праколкамі і
іншымі рэчамі. Трэба адзначыць, што ўвесь комплекс касцяных рэчаў на по-
мніку датуецца ХІ–ХІІІ ст. [2, с. 69–70].

Самай вызначальнай знаходкай з’яўляецца мініяцюрная арнаментаваная
лыжачка, мабыць, для прычасця, якая вылучаецца тонкасцю разьбы [3, с. 14].
Упершыню яна была апублікавана (без апісання) Г.М.Семенчуком, які даследа-
ваў Дрысвяты ў 1991, 1999 г. Па яго словах, сярод унікальных знаходак можна
назваць касцяную разную лыжачку для прычасця [4]. Лыжка сапраўды вельмі
цікавая: неглыбокая, ручка разная ў выглядзе пераплеценых палос («касы»), верх
нагадвае галаву нейкай птушкі з кручкаватай дзюбай (арол?). Вышыня яе прыб-
лізна 9,5 см (мал. 1:2).

Падобныя касцяныя лыжачкі, таксама для прыняцця прычасця, знойдзены ў
Мінску (фрагментаваная), дзе датуецца ХІІ ст., і ў Заслаўі (ХVІІ–ХVІІІ ст.) [5].
Касцяныя лыжкі больш простых форм сустракаюцца, акрамя таго, у Ваўкавыску,
Тураве [6].

Другой цікавай і наогул рэдкай рэччу з’яўляецца костка для гульні, якая мае
выгляд кубіка, зробленага з косці шчыльнай структуры, памерам 0,8 х 0,8 см. На
кожным з яе шасці бакоў маюцца знакі-меты ў выглядзе паглыбленняў колькасцю
ад 1 да 6 [7, с. 2]. Менавіта такі самы кубік знойдзены ў Брэсце, дзе датуецца
ХІІІ ст., і Ноўгарадзе (ХІІ–ХІІІ ст.) [8, с. 152–176].

Самай вялікай па колькасці катэгорыяй з’яўляюцца грэбні, якія адносяцца да
прадметаў бытавога прызначэння. Іх у дрысвяцкай калекцыі налічваецца 10
экзэмпляраў (з іх 3 аднабаковыя і 7 двухбаковых).

Пачнем разгляд гэтай катэгорыі вырабаў з аднабаковых грэбняў, так званых
расчосак. Адзін з іх паказаны на мал. 2:7. Грэбень з выгнутай спінкай і з трохі
выступаючымі плечыкамі, непашкоджаны, добрай захаванасці, усе зубцы цэлыя,
што здараецца не так часта. Складаецца з асноўнай пласціны з зубчыкамі і дзвюх
накладак, злучаных штыфтамі. Накладкі арнаментаваныя лінейна-цыркульным ар-
наментам. Даўжыня грабеньчыка — 7,3 см, вышыня — 2 см. Аўтар датуе яго ХІ ст.
[9, с. 239]. Грэбні-расчоскі знойдзены ў многіх месцах на тэрыторыі Беларусі і су-
седніх землях. Аналагічны арнамент выяўлены на грэбні з Крушвіцы (Польшча)
[10, с. 87–140]. Два іншыя аднабаковыя грэбні згадваюцца толькі ў вопісу [7, с. 8–9].

Двухбаковыя грэбні падраздзяляюцца на цэльныя (6 экз.) і наборныя (1 экз.).
З цэльных грэбняў (зробленых з адной пласціны) маюцца тры цэлыя, амаль доб-
рай захаванасці, і чатыры фрагментаваныя. Усе тры цэлыя грэбні трапецыяпа-
добнай формы, без арнаменту. Параметры іх наступныя: грэбень, паказаны на
мал. 2:1, мае вышыню 5,8 см, даўжыню ў сярэдняй частцы 4,7 см, другі грэбень
(мал. 2:2) вышынёй 5,3 см, даўжынёй каля 6 см, у трэцяга (мал. 2:3) вышыня таксама
5,7 см, даўжыня каля 5 см. Па наўгародскай класіфікацыі, яны адносяцца да тыпаў
«М» і «Е», якія бытавалі ў ХІ–ХІІІ ст. [11, с. 166] і былі шырока распаўсюджаны.

Два фрагментаваныя грэбні (мал. 2:4, 6) — гэта палавінкі прамакутных
грабянёў з лінейным арнаментам у выглядзе прамых ліній, на адным маецца
намечаны вочкавы арнамент. Адносяцца да тыпу «Л» (па Б.А.Колчыну) і дату-
юцца ХІ–ХІІІ ст. [11, с. 166].

Двухбаковы наборны грэбень (мал. 2:5) прадстаўлены фрагментам з аблама-
нымі з абодвух бакоў зубцамі. Засталася толькі сярэдзіна з наборнымі пласцінамі,
таму вызначыць тып і параметры немагчыма. Можна толькі сказаць, што ўвогуле
бытавалі двухбаковыя наборныя грабяні даволі працяглы час — ад пачатку ХІІ да
канца ХІV ст.

Наступная вялікая катэгорыя — косткі для гульні, так званыя «біты», або
«бабкі» (мал. 2:11; 3:1-4). У Дрысвятах такіх вырабаў знойдзена 5 экзэмпляраў.
«Біта — прадмет для старадаўняй гульні ў косці, зроблены з астрагала (таранная
(надпятачная) косць) буйной рагатай жывёлы. З боку паглыбленай паверхні ў на-
туральную выемку косці залівалі свінец, што рабіла біту цяжэйшай у 2–3 разы»
[12, с. 90]. Часта ў выемцы рабілі адтуліны (у сярэднім 5) для лепшага замацаван-
ня заліўкі. Памеры бітаў вагаюцца ў наступных рамках: вышыня — ад 6,7 да
9 см, шырыня — ад 3,7 да 4,5 см. Цікавыя біты, адлюстраваныя на мал. 3:1, 2, з
нейкімі знакамі-меткамі на адваротным баку. На адной біце добра бачна літара
«Н», на другой — дзве літары «К», можа, гэта нейкі малюнак. Аналагічныя аст-
рагалы са знакамі знойдзены ў Полацку, на гарадзішчы Маскавічы Браслаўскага
раёна, у Сербскім Падунаўі (Кастол) [13]. Цэлыя біты і іх нарыхтоўкі знойдзены
падчас археалагічных раскопак у большасці сярэднявечных гарадоў (Брэст, По-
лацк, Лукомль і інш.) [14]. Трэба адзначыць, што ў Маскавічах было знойдзена
шмат касцей з рознымі меткамі, знакамі, малюнкамі [15].

Цікавая маленькая костачка для гульні з адтулінай пасярэдзіне, зробленая з
астрагала (тараннай косці) дробнай рагатай жывёлы (мал. 3:5). Вышыня яе — 2,9 см,

шырыня — каля 1,8 см. Менавіта такія самыя костачкі знойдзены ў Ваўкавыску,
Турыйску, Полацку, Ноўгарадзе і іншых месцах [16]. В.І.Паветкін называе іх
астрагал або альчык з адтулінай і адносіць да музычных інструментаў: «самозву-
чащие», «…погремушек младенческих костяных деталь…». Ён піша: «…Речь идет

о небольших косточках, астрагалах, снабженных сквозным отверстием. Астра-
гал или альчик — сустав из предплюсны задней ноги барана. Нанизанные на нит-

ку, как бусы, альчики могли подвешиваться над колыбелью младенца в качестве

погремушек…» [17, с. 121, 123].
Пра забавы насельніцтва Дрысвят сведчаць, акрамя бітаў і альчыкаў, канькі

для катання па лёдзе. Такіх вырабаў знойдзена два экзэмпляры (мал. 4:1, 2). Зробле-
ны яны з плюсневых касцей буйной рагатай жывёлы, адзін бок у іх счасаны і зашлі-
фаваны, у выніку чаго ўтвараецца выгін ніжняй пляцоўкі. На адным каньку добра
бачна адтуліна, праз якую працягвалася вяроўка для замацавання іх на назе. Паме-
ры канькоў наступныя: даўжыня — 21 і 25 см, шырыня ў сярэдняй частцы — прыб-
лізна 4 см. Наконт іх выкарыстання не існуе адзінай думкі. Некаторыя даследчыкі
лічаць, што яны выкарыстоўваліся выключна для катання па лёдзе, другія — што
яны маглі таксама ўжывацца поруч з лыжамі для перамяшчэння падчас зімовага
палявання. Іншыя мяркуюць, што адсутнасць у некаторых канькоў адтулін для пры-
вязвання іх да нагі, а таксама прымет зношанасці ад трэння аб лёд дазваляе аднесці
іх да прадметаў апрацоўкі скуры або тканіны (лашчылы) [18, с. 307].

Канькі — рэдкая знаходка ў матэрыялах раскопак на тэрыторыі Беларусі.
Акрамя Дрысвят, яны вядомы яшчэ толькі ў Полацку, Брэсце і Віцебску ў пластах
ІХ–ХVІ ст. [19]. Сустракаюцца яны і на суседніх землях: у Пскове, каля Беластоку
(Польшча), Альдэнбурга (Германія) і інш. [20].

Да прадметаў узбраення можна аднесці пласціну-накладку ад ручкі склада-
нага лука (мал. 4:4). Вышыня яе — 9,5 см, шырыня ў верхняй частцы — 3,5 см.
Накладка мае выгляд лапатачкі з пашыранай верхняй і завужанай ніжняй част-
камі. Аналагічныя пласціны-накладкі выяўлены ў Ваўкавыску, Капылі, на гара-
дзішчы Горы Горацкага раёна [21].

Знойдзеныя ў Дрысвятах ручкі, накладкі на ручкі і насадка адносяцца да
прадметаў бытавога прызначэння. Ручка (або тронка), паказаная на мал. 1:4, мае
даволі рэдкую шасцігранную форму, неарнаментаваная. Хутчэй за ўсё, гэта ручка
відэльца, таму што ручкі шасціграннай формы часцей за ўсё выкарыстоўваліся
для відэльцаў. Хаця гэта магла быць і ручка нажа. Вышыня яе — 11 см, шырыня
ў сярэднім — 2,2 см. Менавіта такія ручкі выяўлены ў Навагрудку, Оршы, Віцеб-
ску [22]. Ручка, напэўна, шыла (мал. 4:11) мае таксама шасцігранную форму, не-
арнаментаваная. Яе памеры: вышыня — 12,5 см, шырыня — 1,2 см.

Менавіта накладкамі нажа з’яўляюцца фрагменты дзвюх другіх пласцінак (мал.
1:1, 5). Адна з іх арнаментаваная вочкавым арнаментам у выглядзе кружка з кроп-
кай пасярэдзіне, на другой прасочваецца арнамент у выглядзе двайных пераплеце-
ных ліній. Пласцінка з лінейна-цыркульным арнаментам (мал. 2:10) магла з’яўляц-
ца накладкай на аднабаковы грэбень або яго футарал, але, магчыма, і на нейкую
іншую рэч. Меркаваць аб гэтым цяжка з прычыны невялікіх памераў фрагмента.

Насадкай (або муфтай) на ручку нажа з’яўляецца рэч, адлюстраваная на мал.
2:9. З такіх насадак складалася наборная ручка нажа. Дадзеная муфта крыху ко-
нусападобнай формы, яе вышыня — 2,3 см, з арнаментам у выглядзе прамых ліній,
якія ўтвараюць ромбы. Падобная па форме, памерах, арнаменту муфта знойдзена

ў Ваўкавыску [23, мал. 69: 14]. Хаця трэба адзначыць, што ручкі, насадкі, накладкі
на нажы і іншыя бытавыя рэчы шырока вядомы з раскопак многіх беларускіх гара-
доў і на суседніх тэрыторыях.

З адзінкавых вырабаў уяўляюць цікавасць гузік, іголкі, качадык, іклы-амуле-
ты. Гузік (мал. 2:8) у выглядзе пляската-выпуклага кружка з арнаментам касымі
насечкамі па краях. Пасярэдзіне ён мае адну вялікую скразную адтуліну, праз якую
працягвалася вяровачка або раменьчык з вузельчыкам для замацавання на адзенні.
Дыяметр дадзенай зашпількі — 2,3 см. Такія гузікі Ш.І.Бекцінееў адносіць да тыпу
пляската-выпуклых, або паўсферычных, і датуе ХІІ–ХІІІ ст. [24, с. 96]. Аналагіч-
ныя па ўсіх параметрах гузікі знойдзены ў Мінску і Брэсце [25], хаця яны вядо-
мыя ў многіх месцах.

Іголак выяўлены 3 экзэмпляры (мал. 1:3,9,12). Усе тры грубай работы, з вуш-
камі. Цалкам захавалася толькі адна, яна мае даўжыню амаль 15 см, шырыню —
у сярэднім 0,8 см. Такія іглы маглі выкарыстоўвацца пры сшыванні даволі грубых
тканін або скур. Качадык (мал. 1:8) даўжынёй 11,9 см прымяняўся для пляцення
сецяў, а магчыма, і лапцяў. Праколак знойдзены 8 экзэмпляраў (мал. 1:6–7, 10).
Памеры іх вагаюцца ад 9 да 13 см. Розныя праколкі, іголкі, качадыкі былі самым
масавым матэрыялам з косці і рогу на большасці помнікаў сярэднявечча, таму
аналогіі ім можна прывесці са многіх месцаў.

Падвескі-амулеты сустрэты ў двух экзэмплярах (адзін з мядзвежага ікла).
Абодва з адтулінамі ў верхняй частцы для падвешвання (адзін — з вялікай,
другі — з маленькай).

Акрамя вышэйзгаданых рэчаў з косці, у Дрысвятах выяўлены два нявызнача-
ныя вырабы, 9 нарыхтовак, шмат апрацаваных костак і абрэзаных рагоў (мал. 4:3, 5-
8). Тут маюцца таксама жалезныя прылады для апрацоўкі косці (нажы з гарбатымі
спінкамі, стамеска, напільнік, дробназубчатая пілка). Усё гэта гаворыць на карысць
таго, што ў Дрысвятах у ХІ–ХІІІ ст. існавала даволі развітае касцярэзнае рамяство.

в.Горы

Пяройдзем да апісання рэчаў з косці і рогу, выяўленых на гарадзішчы каля
в. Горы Горацкага раёна Магілёўскай вобласці, якое даследавалася М.А.Ткачовым
у 1975–1976 г. Сярод касцяных вырабаў, што гавораць аб існаванні на гарадзішчы
касцярэзнай справы, адзначаны двухбаковы грэбень, пласціны ад калчана, пярс-
цёнак, шайба-муфта, праколка, выраб у выглядзе крука і іншыя прадметы.

Самай цікавай знаходкай з’яўляецца абломак касцянога пярсцёнка (мал. 2:16).
Пярсцёнак шырынёй 0,8 см арнаментаваны цыркульным арнаментам. Аналагіч-
ныя пярсцёнкі знойдзены ў Брэсце і Навагрудку [26].

Грэбень (мал. 2:12) двухбаковы, трапецападобнай формы, з трохі ўвагнутымі
бакамі. Гэты грабеньчык з катэгорыі наборных з падоўжнымі накладкамі, якія злу-
чаны меднымі заклёпкамі. Вышыня яго — каля 5,5 см, даўжыню вызначыць немаг-
чыма, таму што маецца толькі палова грэбня. Па наўгародскай класіфікацыі, ён
адносіцца да тыпу «Ж», які бытаваў на працягу ХІІ–ХІІІ ст. [11, с. 165, мал. 5].

Выяўлены тры касцяныя апрацаваныя пласціны з адтулінамі, якія, верагод-
на, выкарыстоўваліся для ўпрыгожвання калчана (мал. 2:14—15, 17). Усе яны
фрагментаваныя. Дзве з іх арнаментаваныя цыркульным (вочкавым) арнаментам.

Іх памеры: фрагмент першай мае даўжыню 12 см, шырыню 1,1 см, фрагмент дру-
гой — 5,7 см і 1,1 см. Трэцяя пласцінка без арнаменту, хутчэй за ўсё, з’яўляецца
абломкам пятлі для падвешвання калчана. Параметры яе, напэўна, наступныя:
даўжыня — больш за 9 см, шырыня — каля 1 см. Маюцца яшчэ тры пласціны ў
абломках, без арнаменту (мал. 2:19–21). Іх прызначэнне застаецца пакуль нявы-
светленым, магчыма, гэта былі накладкі на нейкія рэчы.

Шайба (мал. 2:13) і праколка (мал. 2:22) таксама фрагментаваныя. Шайба
выкарыстоўвалася ў якасці муфты на ручку або ў якасці насадкі складанага нажа.
Выраб у выглядзе крука даўжынёй 10 см, мабыць, прызначаўся для нейкіх гаспа-
дарчых мэтаў (напрыклад, для падвешвання чаго-небудзь) (мал. 2:18). Увесь ма-
тэрыял датуецца ХІІ–ХІІІ ст.

Акрамя згаданага комплексу касцяных вырабаў, сустракаюцца апрацаваныя
кавалкі касцей, нарыхтоўкі, адходы касцярэзнай справы. Такім чынам, аб развіцці
касцярэзнага рамяства на гарадзішчы Горы сведчаць не толькі гатовыя вырабы,
але і іх паўфабрыкаты, а таксама інструменты для апрацоўкі косці, знойдзеныя
тут: нажы, скобель, свярло, долаты.

Крычаў

М.А.Ткачоў раскопваў Крычаў у 1973–1976 г. Тут былі знойдзены 2 грэбні,
тронка відэльца або брытвы, клык-амулет, праколка. Абодва грэбні двухбаковыя,
цэльныя, без арнаменту (мал. 5:9,10). Па наўгародскай класіфікацыі, адносяцца да
тыпу прамакутных, плоскіх, якія датуюцца ХІV–ХVІ ст. [11, с. 165, мал. 5]. Такія
грэбні дрэннай выпрацоўкі прымяняліся пасля ХІІІ ст., калі закончылася шырокае
выкарыстанне касцяных грэбняў наогул і масавымі ў гэты час былі драўляныя.
Адзін грэбень амаль цэлы вышынёй 4,3 см, шырынёй 3,5 см, другі фрагментаваны,
вышынёй 4,5 см, шырыню вызначыць цяжка з прычыны абламанага боку.

Цікавая пяцігранная ручка брытвы (як лічыць аўтар раскопак), але, хутчэй за
ўсё, гэта ручка відэльца (мал. 5:11). Даўжыня яе складае больш за 9 см, сярэдняя
шырыня — каля 1,4 см. Аўтар датуе яе ХІV–ХV ст. [27, с. 19]. Калі гэта тронка
брытвы, то аналогіі ёй невядомыя зусім, а калі ручка відэльца — то пра шасці-
гранныя ручкі размова ішла вышэй.

Падвеска-амулет (мал. 5:13) з ікла мядзведзя, з адтулінай пасярэдзіне для
прывешвання, мае даўжыню 7,7 см. Такія амулеты з зубоў жывёл добра вядомыя
ў археалагічных матэрыялах як на Беларусі, так і па-за яе межамі, час бытавання
іх таксама вельмі працяглы.

Усе вышэйзгаданыя вырабы датуюцца ў межах ХІІІ–ХVІ ст.
З інструментаў апрацоўкі косці ў Крычаве маюцца нажы і долата, сустрэты косці

са слядамі апрацоўкі. На думку аўтара даследаванняў, раскопкі ў Крычаве дазва-
ляюць гаварыць пра заняткі гараджан касцярэзным рамяством [28, с. 417–418].

Слаўгарад

Гэты помнік даследаваўся М.А.Ткачовым у 1974 г.
Жыхары старажытнага Слаўгарада таксама былі знаёмы з апрацоўкай косці

і рогу. Доказам таму з’яўляюцца наступныя вырабы: грэбень, манетападобны

выраб, іголка, лапатачкі і некаторыя іншыя, а таксама апрацаваныя загатоўкі кас-
цей [29, с. 574]. Датуецца ўвесь комплекс гэтых рэчаў ХІІ–ХІІІ ст.

Грэбень двухбаковы цэльны трапецападобнай формы з простым арнаментам
у выглядзе прамых ліній каля зубцоў, так званы лінейны арнамент (мал. 5:4). Гра-
беньчык пашкоджаны, з абодвух бакоў абламаны зубцы. Вышыня часткі, якая за-
хавалася, — 6,5 см, даўжыня — 6 см. Па класіфікацыі Колчына, адносіцца да тыпу
«М», які бытаваў з ХІ па ХІІІ ст. [11, с. 165, мал. 5].

Цікавасць выклікае манетападобны выраб з арнаментам у выглядзе чатырох-
пялёсткавай кветкі пасярэдзіне (мал. 5:5). Дыяметр гэтай рэчы — 2,2 см. Прызна-
чэнне яе пакуль што застаецца нявысветленым і аналогій няма. Падобны, але ме-
талічны кружок з кветкай унутры знойдзены ў Слоніме [23, мал. 37: 5].

Незвычайнымі з’яўляюцца дзве рэчы вышынёй па 7 см, якія маюць форму лапатачак
(мал. 5:1, 2). Яны падобныя на дэталі музычных інструментаў — гудкоў і гусляў-шпянькі,
або калкі, але тыя драўляныя, а дадзеныя лапатачкі касцяныя [17, с. 124, мал. 2, 3].

Маецца іголка (мал. 5:7), добра завостраная, толькі без вушка (адламанае).
Даўжыня захаваўшайся часткі — каля 8 см. Яшчэ два вырабы (мал. 5:3, 6) зусім
немагчыма ідэнтыфікаваць, адзін з іх мае выгляд падковы.

Чачэрск

Па словах М.А.Ткачова, выяўленыя падчас раскопак 1975–1976 г. знаходкі
даюць падставу меркаваць, што ў старажытным пасожскім горадзе Чачэрску было
развіта касцярэзнае рамяство [30]. Аб гэтым сведчаць як вырабы, так і інструмен-
ты касцярэзнай справы, з якіх можна назваць невялікія нажы і свердзел. Самым
значным касцяным вырабам у Чачэрску з’яўляецца праселка (мал. 1:13). Касця-
ныя праселкі — даволі рэдкая знаходка, у асноўным, яны шыферныя. У верхняй
частцы яна арнаментаваная зігзагападобнымі лініямі, якія ўтвараюць трохкутнікі.
Дыяметр вырабу — амаль 1,8 см, вышыня — каля 1,5 см. Знойдзена таксама ар-
наментаваная тронка нажа, альбо, можа, гэта насадка (мал. 1:14). Даўжыня яе —
4,3 см, шырыня — каля 2 см. Арнамент лінейна-цыркульны: па краях прамыя лініі,
сярэдзіна ўпрыгожана пяццю кружкамі з кропкай. Наогул рэдкая ў сярэднявеч-
ных матэрыялах шпілька даўжынёй 10 см (мал. 1:15). Ручкі, насадкі нажоў —
даволі частая знаходка.

Трэба яшчэ назваць дзве іголкі (адна з абламаным вушкам) (мал. 1:16,17) і
дзве праколкі (мал. 1:18,19). Іголкі зроблены з колючага промня груднога плаў-
ніка асятровых (магчыма, чарнаморска-азоўскага асятра) (вызначэнне зроблена
Э.А.Ляшкевіч, за што ёй вельмі ўдзячная). Праколкі, а тым больш іголкі з касцей
рыб з’яўляюцца не вельмі частай знаходкай. Даўжыня цэлай іглы — 13,5 см,
абламанай — 10,5 см. Можна ўказаць такія самыя ў Тураве [31]. Абедзве пра-
колкі знойдзены ў абламаным выглядзе. Увесь матэрыял аўтарам раскопак дату-
ецца ХІІ–ХІV cт.

Брагін

Невялікая колькасць рэчаў з косці і рогу (5 экз.) знойдзена і ў Брагіне
падчас раскопак у 1977 г. Гэта грэбень, лыжка, два наканечнікі стрэл, выраб з

адтулінай. Вельмі адметнай з’яўляецца лыжка: глыбокая, з маленькай ручкай,
якая мае адтуліну (мал. 5:15). Аб знаходцы касцяных лыжак мы гаварылі вы-
шэй, а падобныя гэтай наогул невядомыя. Дыяметр дадзенага вырабу — 4,8 см,
вышыня разам з ручкай — 6 см. Мяркуючы па памерах і форме, яна, магчыма,
выкарыстоўвалася ў якасці падвескі-амулета.

Грэбень двухбаковы трапецападобнай формы, з абодвух бакоў каля зубцоў
арнаментаваны хвалістым арнаментам (мал. 5:14). Падобныя грэбні з такім са-
мым арнаментам вядомы ў Ваўкавыску [32]. З прычыны фрагментаванасці (грэ-
бень абламаны з двух бакоў) немагчыма ўстанавіць яго тып і памеры, можна толькі
сказаць, што яго даўжыня — каля 7,5 см.

Наканечнікі стрэл утульчатыя, круглыя ў сячэнні (мал. 5:16, 17). Вышыня
аднаго з іх — 3,3 см, другога — прыкладна 5 см. Касцяныя наканечнікі, у асноў-
ным, прымяняліся падчас палявання на пушных звяроў. Знойдзены яны ў многіх
месцах на тэрыторыі Беларусі: Мінск, Тураў, Турыйск і інш. [33].

Прадмет круглай формы з адтулінай пасярэдзіне захаваўся толькі фрагмен-
тарна, таму сказаць, што ўяўляе ён, немагчыма (мал. 5:18). Усе гэтыя рэчы да-
туюцца ХІІ–ХІІІ ст. [34, с. 92–93].

Мядзел

Апошні помнік з раскопак М.А.Ткачова, на якім выяўлены касцяныя выра-
бы — гарадзішча на востраве воз. Мядзел Мядзельскага раёна Мінскай воб-
ласці, якое ён даследаваў у 1981 г. [36, с. 360]. Тут у слаях ХІІ–ХV ст. выяўлены
толькі дзве касцяныя рэчы — пласціна-накладка (мал. 5:8) і праколка. Пласцін-
ка з прыгожым цыркульным арнаментам па баках аздоблена зубчыкамі, магчы-
ма, з’яўлялася накладкай на калчан і адносілася па прыналежнасці да прадме-
таў узбраення. З трох бакоў яна абламаная і мае спецыфічную (закругленую)
форму, таму цяжка вызначыць яе памеры. Падобныя пласціны для калчанаў вя-
домы з розных месцаў, напрыклад, Ваўкавыска, Гродна, Мінска [35].

Пры раскопках сярэднявечных гарадоў на тэрыторыі Беларусі амаль заўсёды
выяўляецца шмат рэчаў з косці і рогу. Так, і на даследаваных М.А.Ткачовым по-
мніках, як бачым, знойдзена дастаткова касцяных вырабаў, каб мець падставу га-
варыць аб касцярэзнай справе ў гэтых месцах. Аб існаванні касцярэзнага рамя-
ства, як у пасожскіх гарадах (Крычаў, Слаўгарад, Чачэрск), так і на іншых по-
мніках (Дрысвяты, Горы) сведчаць не толькі касцяныя вырабы, але і іх нарыхтоўкі,
паўфабрыкаты, шматлікія адходы, бракаваныя рэчы, інструменты для апрацоўкі
косці і рогу. У вышэйадзначаных гарадах былі знойдзены наступныя катэгорыі
касцяных рэчаў: прылады працы (праколкі, іголкі, ручкі нажоў, накладкі, прасел-
ка і інш.), прадметы быту (грэбні, гузік, пярсцёнак, лыжка і некаторыя іншыя),
прадметы для забаў (бабкі-біты, альчык, костка-кубік, канькі), культавыя вырабы
(лыжачка для прычасця, падвескі-амулеты), прадметы ўзбраення (пласціны на
калчан, накладкі для лука, наканечнікі). Увесь гэты матэрыял датуецца, у асноў-
ным, у межах ад ХІ да ХVІ ст.

На падставе вышэйсказанага можна канстатаваць, што матэрыялы з раско-
пак М.А.Ткачова яшчэ раз пацвярджаюць наяўнасць даволі развітага касцярэзна-
га рамяства на тэрыторыі Беларусі ў сярэднявеччы.

Мал. 1. Вырабы з косці і рогу: 1, 5 — накладкі; 2 — лыжка; 3, 9, 12, 16-17 — іголкі;
4,11 — рукаяці; 6-7, 10, 18-19 — праколкі; 8 — качадык; 13 — праселка; 14 — насадка;
15 — шпілька (1-12 — Дрысвяты, 13-19 — Чачэрск)ы

Мал. 2. Вырабы з косці і рогу: 1-7, 12 — грэбні; 8 — гузік; 9 — насадка; 10 — накладка;
11 — бабка; 13 — шайба; 14, 15, 17 — пласціны для калчана; 16 — пярсцёнак; 18 —
крук; 19-21 — пласціны-накладкі; 22 — праколка (1-11 -Дрысвяты, 12-22 — Горы)



– 283 –

Мал. 3. Косці для гульні з Дрысвят: 1-4 — бабкі-біты; 5 — альчык

Мал. 4. Касцяныя вырабы з Дрысвят: 1-2 — канькі; 3, 7 — нарыхтоўкі; 4 — пласціна-
накладка для лука; 5, 6, 8 — адыходы

Мал. 5. Касцяныя вырабы: 1-2 — рэчы ў выглядзе лапатачак; 3, 5, 6, 18 — вырабы нявыз-
начанага прызначэння; 4, 9, 10, 14 — грэбні; 7 — іголка; 8 — накладка на калчан; 11 —
рукаяць; 12 — праколка; 13 — клык-амулет; 15 — лыжка; 16-17 — наканечнікі (1-7 —
Слаўгарад; 8 — Мядзел; 9-13 — Крычаў; 14-18 — Брагін)


